MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI 

LAQGĦA NRU 12

It-Tnejn, 22 ta’ Ġunju 2020

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fis-2.03 pm.

L‑Onor. Anthony Agius Decelis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu l-Ministru għall-Affarijiet Barranin u Ewropej l-Onor. Evarist Bartolo (Membru Sostitut), l-Onor. Glenn Bedingfield u l-Onor. Joe Mizzi.


MINUTI

Il-Minuti tal-Laqgħa Nru 11, li saret fid-19 ta’ Mejju 2020, ġew ikkonfermati.


PERMESS TAL-KUMITAT

Il-President informa lill-Kumitat li kien hemm talbiet mill-membri tal-media biex jitħallew  jieħdu ritratti fil-bidu tal-laqgħa.

Il-permess ingħata.


SMIGĦ FIR-RIGWARD TAN-NOMINA TAS-SUR ANGELO GAFÀ GĦALL-ĦATRA TA’ KUMMISSARJU TAL-PULIZIJA

Fis-2.04 pm il-Kumitat beda s-smigħ tas-Sur Angelo Gafà għall-ħatra ta’ Kummissarju tal-Pulizija skont is-subartikolu 6(2)(b) tal-Att dwar il-Pulizija, Kap. 164. Il-President tal-Kumitat informa lis-Sur Gafà li d-domandi u t-tweġibiet mibgħuta minnu kienu ser jiġu ppubblikati ai termini tal-artikolu 38 (2) tal-Att dwar l-Amministrazzjoni Pubblika, Kap. 595.




Is-Sur Angelo Gafà ta informazzjoni dwar il-ħidma u l-esperjenza tiegħu fil-Korp tal-Pulizija, kif ukoll il-viżjoni tiegħu sabiex jissaħħu l-core duties tal-Korp u anke sabiex tissaħħaħ il-fiduċja taċ-ċittadin lejn il-Korp filwaqt li tissaħħaħ ukoll il-motivazzjoni tal-Membri tal-Korp. Is-Sur Gafà rrikonoxxa li wieħed mill-fatturi li ġabet kritika min-naħa taċ-ċittadin lejn il-Korp hija n-nuqqas ta’ komunikazzjoni man-nies u l-ħtieġa ta’ sinerġija bejn il-pubbliku u l-Korp.

Il-mistoqsijiet li l-Membri staqsew lis-Sur Gafà inkludew l-indħil politiku, il-kriminalità ekonomika organizzata, il-ħtieġa ta’ komunikazzjoni aħjar mal-pubbliku inġenerali u mal-media, is-sezzjoni tat-traffiku tal-pulizija, il-kondizzjonijiet tax-xogħol tal-membri tal-Korp u l-isfida tal-media soċjali biex jiġu indirizzati reati ta’ mibgħeda, bullying u razziżmu. 

Is-Sur Gafà tkellem dwar il-proġett pilota fil-Mellieħa ta’ community policing, it-tnaqqis fir-rata ta’ kriminalità, il-ħtieġa ta’ policies ċari biex jiggwidaw il-membri fil-Korp, l-Istrateġija ta’ Trasformazzjoni tal-Korp ffinanzjata minn fondi Ewropej u li se tiġi ppubblikata fi ftit xhur oħra, it-tisħiħ tal-aspett investigattiv tal-pulizija, l-ingaġġ ta’ professional civilians biex tiġi indirizzata l-iskills gap fil-Korp, it-taħriġ għall-membri, il-koperazzjoni ma’ istituzzjonijiet internazzjonali, il-viżibilità tal-pulizija, is-Cyber Crime Unit u d-Domestic Violence Unit.


Wara li ġiet konkluża d-diskussjoni, il-Kumitat qabel li għandu jagħti parir favur il-ħatra tas-Sur Angelo Gafà bħala Kummissarju tal-Pulizija skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Intern, is-Sigurtà Nazzjonali u l-Infurzar tal-Liġi.


Fit-3.40 pm id-diskussjoni kienet konkluża u l-Kumitat ġie aġġornat.





							PAULINE ABELA
							SKRIVANA TAL-KUMITAT


KONFERMATI

